
ԵԱՏՄ անդամ պետություններում «Աուդիտորական գործունեություն իրականացնելու մասին» համաձայնագրի նախագծի ընդունման նպատակահարմարության

Եվրասիական տնտեսական միության շրջանակներում համագործակցության կարևորագույն ուղղություններից է հանդիսանում աուդիտորական գործունեության ոլորտում համագործակցությունը:
ԵԱՏՄ անդամ պետություններում «Աուդիտորական գործունեություն իրականացնելու մասին» համաձայնագրի (այսուհետ՝ Համաձայնագիր) ընդունումը բխում է «Եվրասիական տնտեսական միության մասին» 2014 թվականի մայիսի 29-ի պայմանագրի դրույթներից, ինչպես նաև Եվրասիական տնտեսական բարձրագույն խորհրդի կողմից 2016 թվականի դեկտեմբերի 26-ին հաստատված՝ աուդիտորական ծառայությունների մատուցման բնագավառում միասնական շուկայի ձևավորման ազատականացման ծրագրից:
Համաձայնագրի ընդունմամբ նախատեսվում է միասնական պայմաններ և պահանջներ սահմանել ԵԱՏՄ անդամ պետություններում աուդիտորական ծառայություններ մատուցելու նկատմամբ, ինչի շրջանակներում ԵԱՏՄ անդամ պետություններում կներդրվի աուդիտորական ծառայություններ մատուցելու իրավունք ունեցող աուդիտորական կազմակերպությունների, անհատ աուդիտորների և աուդիտորների ռեեստր: Սահմանված են նաև դրույթներ աուդիտի որակի արտաքին հսկողության վերաբերյալ:
Համաձայնագրի 35-րդ հոդվածի 3-րդ մասի համաձայն` Համաձայնագրի որոշ հոդվածներ ուժի մեջ են մտնելու աուդիտորական ծառայությունների շուկան ԵԱՏՄ շրջանակներում ծառայությունների միասնական շուկաների ցանկում ներառելու վերաբերյալ ԵԱՏՄ Բարձրագույն տնտեսական խորհրդի որոշումն ուժի մեջ մտնելուց հետո: Վերը նշվածը պայմանավորված է այն հանգամանքով, որ Համաձայնագրերի վավերացումից հետո ԵԱՏՄ անդամ երկրներին որոշակի ժամանակ է տրամադրվում Համաձայնագրի դրույթների հիման վրա, ըստ անհրաժեշտության, ազգային օրենսդրություններում համապատասխան փոփոխություններ կատարելու համար: Հետևաբար, Համաձայնագրով նախատեսված՝ փոխադարձ ճանաչման հետ կապված դրույթներն ուժի մեջ են մտնելու ԵԱՏՄ բոլոր անդամ երկրների կողմից Համաձայնագրի վավերացումից հետո` ԵԱՏՄ Բարձրագույն տնտեսական խորհրդի որոշման ընդունմամբ: Համաձայնագիրը նպաստում է ԵԱՏՄ համագործակցության շրջանակներում աուդիտորական ծառայությունների մատուցման ազատ շուկայի ձևավորմանը, հետևաբար նաև՝ Հայաստանի Հանրապետությունում աուդիտորական ծառայություններ մատուցող կազմակերպությունների համար ԵԱՏՄ շուկան հասանելի դարձնելուն:
Հաշվի առնելով վերոգրյալը՝ հայտնում ենք, որ ՀՀ ֆինանսների նախարարությունը նպատակահարմար է գտնում Համաձայնագրի ստորագրումը Հայաստանի Հանրապետության անունից:


